
Takutitassiaq: Bojit inissisimaffii. 
Uani takuneqarsinnaapput bojit imaanut avalatsitat 
sarfaaffii. Taakkua immap naqqanik sajuppillatsitsisarluni 
misissuinernit immami nipinik pilersitanik immiussipput. 

Ikummatissarsiorniarluni immap naqqanik sajuppillatsitsisarluni 

misissuinerit 
 

Allattoq: Jakob Tougaard, Danmarkimi Avatangiisinut Nukissiuutinullu Ilisimatusarfeqarfik, 

DCE. 

 

Tunulequtaq 

 
Kalaallit Nunaata sineriaata avataata ikummatissanik uuliamik gassimillu peqarsinnaanera 
soqutigineqarnerujartortillugu immap naqqanik sajuppillatsitsisarluni misissuinissat amerliartuinnarnissaat 
ilimagineqarpoq. Immap naqqanik sajuppillatsitsisarluni misissuinerit tasassuma sananeqaataa pillugu 
paasissutissanik pissarsissutaasarput.  

Kalaallit Nunaata sineriaata avataa aamma 
immap miluumasuinik 
assigiinngitsorpassuarnik uumasoqarpoq, 
tamakkulu nerisassarsiornerminni 
imminnullu attaveqatigiittarnerminni 
nipiminnik siammarterinissaq 
pisariaqartilluinnartaramikku 
sajuppillatsitsisarluni misissuinernit 
sunnigaasinnaapput. Immap naqqanik 
sajuppillatsitsisarluni misissuisarnerit 
manna tikillugu ikummatissanik 
ujaasisarnermi atugaanerpaajupput.  

Immap naqqanik sajuppillatsisarluni 
misissuinerit ingerlanneqartarput nipip 
pilersitaanik naqitsinermik pilersitsinikkut, 
naqitsinerlu immap naqqanut 
ingerlaartarpoq naqqatalu iluata 
sananeqaataa aqqusaartarlugu. 

Immap naqqata iluata qaleriiaarnerisa 
sananeqaataat apeqqutaallutik 
akisuanernik utertitsisarput. Umiarsuup 
misissuutip kaapilersuit 5-12 kilometerinik 
takissusillit kalittarpai, taakkulu 
mikrofonitaqarput nipinik 
tasamanngaanneersunik pilersitanik 
immiussissoqarsinnaaniassammat. 

Nipit akisuanerillusooq immiunnerisigut immap naqqata iluata sananeqaataa paasineqartarpoq. 
Taamaaliornikkut tasamani iluata 
sananeqaataata assiliartaalusooq 
pilersinneqartarpoq. Tamakkua paasissutissat 
misissornerisigut  tasassuma uuliamik 

gassimilluunniit itissutsinilu sumiittuni peqarsinnaanera pasitsaanneqartarpoq.  

Nipip immap iluani ingerlaartarnera 

Naluneqanngilaq nipi silaannarmi immap iluanut sanilliullugu siaruarsinnaassuseqarnerummat; 
sajuppillatsitsisarlunilu misissuinermi immap naqqata ilua aqqusaarniarlugu niperujussuaq 
pilersinneqartarpoq.  
Nipinilli aallartitsivimmiit kilometerini siullerni amerlanngitsuni nipip siammartarnera tunngaviginerullugu 
misissuisoqartarpoq. Taamaattumillu nipit maligaasaasa misissuiffigineqartup avataanut qanoq 
siammartigisarnerat annikitsuinnarmik ilisimasaqarfigineqarpoq, tamannalu pissutaalluni immami 
miluumasut qanoq sunnigaasarnerat naliliiffigiuminaassinnaavoq. Taamaappoq pingaartumik immani 
issittuniittuni tamakkunani immat qaavatungaat nillerlutillu tarajoqannginnerunerat pissutaalluni nipit 
maligaasaat sakkortunerusumik ungasinnerusumullu siammartarsimasinnaaratarmata.  

Immap miluumasuinut sunniutit nalilersorsinnaajumallugit, siunissamilu immap naqqanik sajuallatsisarluni 

misissuisarnissani periusissanik naleqquttunik inerisaanissaq eqqarsaatigalugu, sumiiffiit nipit 

maligaasaannit sunnerneqartartut qanoq angitigisarnerat paasissallugu pisariaqarpoq.  Aammalu piffissap 

aalajangersimasup ataatsip sumiiffiullu ataatsip iluani misissuinerit arlallit ataatsimut 

sunniutigisinnaasaannik nalilersuinissaq pisariaqarpoq. Ataatsikkut misissuinerit arlallit immap 

miluumasuinut sunulluunniit tamanut sunniutigisinnaasaannik misissuissagaanni ilusiliussassanik 

pitsaasunik avatangiisinut sumiiffimmilu atugassarititaasorpianut atorsinnaasunik 

aallaavissaqartoqartariaqarpoq. 

 

Baffin Bugtimi 2012-imi misissuinerit 

2012-imi angallatit sisamat Baffin Bugtimi immap naqqanik sajuppillatsitsisarlutik msissuipput. 
Peqatigitillugu nipinik immiussissutinik 21-nik, nipit sajuppillatsitsisarluni misissuinermi atorneqartut 
itissutsini assigiinngitsuni sakkortussusaannik sajuppallatsitsisarluni misissuiffiit ungasissuinut 
inissiisoqarpoq. Atortuutit tamakku paasissutissarpassuarnik katersuisimapput, tamakkulu nipit maligaasaat 
immap naqqanik sajuppillatsisisarluni angallatit misissuinermi atorneqartut aallakaatitaasa sunniutaannik 
nalunaarsuinissaq siunertaralugu massakkut misissorneqarput. Peqatigitillugulu avatangiisigut pissutsit 
assigiinngitsut nipit maligaasaannik siammarterinermi qanoq sunniuteqartarnerat nalunaarsorneqarpoq. 

Pissutsit tamakku tassaapput immap tarajoqassusia, nillissusia, immap naqqata qanoq ittuunera, immallu 
itissusia. Paasissutissat tamakku nipit maligaasaasa Baffin Bugtimi Qimusseriarsuarmilu qanoq 
siammartarnerannik missiliuussilluni qarasaasiaq atorlugu pissutsinik takussutissiuussisinnaasumik 
pilersitsiniarnermut atorneqassapput. Nipillu misissuinermi immiussat qarasaasiatigoortumik atortussamut 
pineqartumut nalimmassaatitut atorneqassapput, taamaalilluni sumiiffiit sorliit sunnerneqarnerusarnerat 
nalileruminarnerulissalluni.  
Tamatumalu kingunerisaanik immap miluumasuinut sunniutigisinnaasaannik nakkutiginnissaq 
aaqqissuukkuminarnerulissaaq, aammalu tamatuma kingunerisaanik sajuppillartitsisarluni misissuinerit 
immap miluumasuinut sunniutigisinnaasaat annikillisaavigiuminarnerulissapput. 

Suliniut taanna 2013-ip naanerani naammassineqassaaq, tamatumalu kingorna nalunaarusiortoqassaaq, 
tamanut saqqummiunneqartussamik. Inerneri nunani tamani ilisimatuutut misissuisartut atugassiaat 
aqqutigalugu saqqummiunneqassapput. 

 

 



  


